
УДЗЕЛ МАЦЕЯ СТРЫЙКОЎСКАГА
Ў ІНФЛЯНЦКАЙ ВАЙНЕ

Мацей Стрыйкоўскі «быў яшчэ хлопцам, едучы першы раз у Літву ў 1565

годзе» [1, с. 339]. У сваёй аўтабіяграфіі, якую можна знайсці ў «Хроніцы польскай,
літоўскай, жмудскай і ўсёй Русі», ён называе прычыну, якая прымусіла яго вып-
равіцца ў далёкую вандроўку з роднага Стрыкова ў Лэнчыцкім ваяводстве да
ўсходніх межаў Вялікага княства Літоўскага — вайсковая служба. У Віцебску
ён «колькі год служыў жаўнерам» [1, с. XXXVII]. У іншым месцы ўдакладняе:
«Віцебск — замак, у якім я служыў жаўнерам тры гады» [2, с. 58]. Яшчэ ў
іншым месцы Стрыйкоўскі апісвае, як вялікі князь Вітаўт штурмаваў замак у
Віцебску: «А так штурмам і стрэльбай уставічна абодвух замкаў Вітаўт зда-

бываў; але Свідрыгайла з немцамі Ліфляндскімі мужна і разумна бараніўся, так

што за чатыры нядзелі ледзь ніжні замак Вітаўт дастаў; а засадзіўшы гарма-

ты ў мураваную царкву на ніжнім замку ў моцных шанцах, бамбардаваў муры

вышняга замку дні і ночы без перапынку, сведкай чаго яшчэ сёння ёсць мурава-

ная вежа каля Дзвіны, злучаючая вышні замак мураваны з ніжнім драўляным,

якой і сёння палова, праз Вітаўта адбітая і амаль адрэзаная, стаіць, але праз

князя Стэфана Карыбутавіча Збараскага і праз пана Станіслава Паца ваяво-

даў дрэвам забудаваная, каторай упадку і я прыглядаўся, калі там паўтара года

жаўнерам служыў у 1573 годзе» [2, с. 109]. Гэтая цытата дадае істотныя дэталі
не толькі адносна барацьбы Вітаўта з Свідрыгайлам і фартыфікацыі Віцебска,
але і лёсу самога храніста ў Вялікім княстве Літоўскім.

Мусіць, у 1573 г. Стрыйкоўскі ўжо паўтара года, як служыў у Віцебскім гар-
нізоне пад камандай ротмістра Аляксандра Гвагніна з Вэроны. (Аб стасунках
гэтых дзвюх асобаў скажам ніжэй.) У гэтым самым годзе «колькі жаўнераў з Віцеб-

ска ў стругу ехала да Дынамунту» [1, с. 242], сярод іх і наш храніст. Якая была
мэта іх выправы, дакладна невядома, але праз год Стрыйкоўскі склаў «Табліцу і

суму ўсіх замкаў Ліфлянцкіх, якія былі пад чыім панаваннем 1575» [3]. Магчыма,
гэты спіс замкаў быў падрыхтаваны для далейшай працы над картай Інфлянтаў.
Даследчыца жыцця і творчасці М.Стрыйкоўскага Ю.Радзішэўская ўзгадвае пра
тое, што сярод папераў А.Пасевіна ў Ватыканскім архіве знаходзіцца рукапісаная
карта Інфлянтаў, зробленая невядомым палякам, якая, на думку К.Бучака, з’яўля-
ецца пераробкай іншай, таксама ананімнай карты Польшчы. Адну з іх, магчыма,
зрабіў Мацей Стрыйкоўскі [4, с. 19]. З.Вайткавяк [5, с. 48]  і С.Александровіч [6,
с. 184] адзінадушна лічаць Стрыйкоўскага добрым картографам. Зрэшты, гэта вы-
нікае і з слоў храніста: «прызвычаіўся да рысавання штук, асабліва тых, што
належаць да матэматыкі, геаграфіі і перспектывы, гэтае практыкаванне дапа-

магло мне ў прадпрынятай перагрынацыі і апісанні гарадоў і замкаў ліфляндскіх,
маскоўскіх еtc. і іншых, якія наведаў краіны» [1, с. XXXVII].

Картаграфія, чарчэнне і рысаванне картаў былі шчыльна звязаны з вайско-
вай службай М.Стрыйкоўскага. Польскія даследчыкі Ю.Бардах, С.Александровіч
і З.Вайткавяк [5, с. 68] прыходзяць да высновы, што наш храніст падчас службы
на ўсходняй мяжы Вялікага княства Літоўскага выконваў абавязкі рыскуна – шпе-
га, які даследаваў тэрыторыі праціўніка падчас Інфлянцкай вайны.

Выведка ў Вялікім княстве Літоўскім у гэты перыяд была пастаўлена на доб-
рым узроўні. У якасці рыскуноў і шпегаў выкарыстоўваліся купцы, пасланнікі,
ваеннапалонныя, перабежчыкі. Але вербаваліся і спецыяльныя шпегі. Вядома, што
Філон Кміта, аршанскі стараста, утрымліваў 8 шпегаў, сфера дзейнасці якіх рас-
паўсюджвалася на памежныя з Масковіяй тэрыторыі Полаччыны, Віцебшчыны і
Смаленшчыны, таксама яшчэ чатырох шпегаў, якія працавалі ў глыбокім тыле.
Агенты, якія дзейнічалі ў Оршы, за 4 гады атрымалі ад яго каля 154 коп літоўскіх
грошаў, г.зн. кожны за год 6,5 коп грошаў. У параўнанні з той небяспекай для
жыцця, што яны зведвалі на сабе, гэта было надта мала. Для дзейнасці ў Інфлян-
тах ВКЛ трымала яшчэ прыкладна 20 шпегаў. Уся шпегоўская сетка ў Маскоў-
скай дзяржаве налічвала не больш за 60–80 чалавек [7, с. 5–35].

Дадзеныя выведкі выкарыстоўваліся літоўскімі военачальнікамі для сваіх стра-
тэгічных мэтаў. Іх цікавілі перамяшчэнні і колькасць войскаў, імёны ваяводаў, пла-
ны паходаў, новыя крэпасці і іх схемы, месца знаходжання цара. Апошні факт быў
вельмі важны, паколькі, калі цар выпраўляўся на заходнюю мяжу, гэта значыла,
што небяспекі няма [7, с. 18]. Імя палкаводца, больш дакладна, яго месца ў сістэме
г.зв. «местничества», таксама дазваляла меркаваць аб маштабах плануемай Маск-
вой аперацыі. Часам ускосныя дадзеныя былі больш важныя, чым прамыя, паколькі
шпегі Івана Грознага распаўсюджвалі фальшыўкі і лжывыя пагалоскі.

Сяляне, якія жылі на часова страчаных землях, часта дапамагалі шпегам
вялікага князя літоўскага ў тыле ворага. У ліпені 1567 г. адзін са шпегаў паве-
дамляў, што маскоўскае войска атрымала загад вынішчыць усё насельніцтва
пэўных вёсак у раёне Полацка, з прычыны таго, што яно давала дах шпегам
дворнага гетмана і займалася шпіянажам. Аднак, нягледзячы на тэрор, шпіянаж
працягваў існаваць, так што маскоўскаму войску цяжка было захаваць нечака-
насць нападу і сакрэтнасць аперацыі [7, с. 19]. Шпегі параўноўвалі дадзеныя,
атрыманыя ад перабежчыкаў і палонных. У пачатку 1564 г. яны назіралі за пера-
мяшчэннем маскоўскага войска з Полацка ў кірунку Друцкіх (Чашніцкіх) палёў
і рэгулярна паведамлялі аб развіцці падзей, аб чым узгадвае А.Гвагнін у «Хроніцы
Еўрапейскай Сарматыі» [8, с. 109]. Гэта дапамагло М.Радзівілу і Р.Хадкевічу
атрымаць перамогу над П.І.Шуйскім пад Улай. Храністы (М.Стрыйкоўскі i
А.Гвагнін) [9] паведамляюць, што сяляне білі ўцякаючых з-пад Улы 26 студзеня
маскоўцаў, і нават галоўнакамандуючы Пётр Шуйскі, калі паранены ўцякаў, быў
забіты сякерай простым халопам.

У 1564 г. Вялікае княства Літоўскае ахапіла моравае паветра. Чума даходзіла
аж да Вільні: «цяжка было з Вільні вывезці гарматы для здабывання Полацкага

замка з-за гвалтоўнага моравага паветра» [2, с. 414]. Вайсковыя дзеянні, нату-
ральна, замарудзіліся.

Па ўскосных дадзеных можна меркаваць, што малады Стрыйкоўскі ў перыяд
актыўных ваенных дзеянняў паміж ВКЛ і Маскоўскім княствам з 1565 па 1570 г.
займаўся выведкай на карысць ВКЛ. Так, у «Хроніцы польскай» і працы «Аб па-
чатках, выводах, мужнасці, справах рыцарскіх і ўнутраных слаўнага народу літоў-
скага, жамойцкага і рускага...» ён адзначае, што, «займаючыся рыцарскім рамя-

ством, наведаў паўночныя краіны: частку Масковіі, Русь, Ліфлянты, моцны Ме-

мельскі порт» [10], Старую Русу [3, с. 151]. Гэта значыць, што ён наведваў тэрыторыі
за мяжой, што падчас адкрытага ваеннага канфлікту можна было зрабіць толькі

патаемна і, хутчэй за ўсё, y выведачных мэтах. Адкрыта напісаць аб сваёй дзей-
насці ў «Хроніцы» Стрыйкоўскі не мог, бо яна друкавалася ў 1580–1582 г. падчас
актыўных змаганняў за Інфлянты і інтэнсіўнай дыпламатычнай дзейнасці А.Па-
севіна, і такім чынам ён мог дэканспіраваць не толькі сябе, але і ўсю сістэму літоў-
скай выведкі [5, с. 68 ].

Мацей Стрыйкоўскі ўдзельнічаў і ў некаторых бітвах на літоўска-маскоўскай
мяжы, што адлюстравалася ў яго «Хроніцы». У славутай бітве 26 студзеня 1564 г.
пад Улай ён не браў удзелу. Але яна выклікала настолькі вялікі рэзананс, што
храніст адгукнуўся на яе паэмай на 18 старонках «Верш аб паражэнні 30 000

Масквы з князем Пятром Шуйскім ваяводай полацкім у полі Іванскім над ракой

Улай... 1564 года» (Wiersz o Porażeniu 30 000 Moskwy z Kniaziem Piotrem Szoiskim
Woiewodą Połockim w Poliu Iwanskim nad Ullą rzeką za sprawą y rządzeniem Jasnie
Wielmożnego Pana Jana Mikołaia Radziwila na Bierżach y Dubingach xiążęcia Hetmana
Naiwyssego woisk WXLit y za przewŕznym przekazowaniem Iaśnie Welmożnego Pana i
Hrehora Chodkiewicza Pana Wilenskiego y polnych dwoch Hetmana Czuynego Roku od
Zbawiennego Narodzenia Chrystusa Lata 1564 January). На жаль, гэты рукапіс, які
мог бы даць шмат цікавай і, магчыма, невядомай інфармацыі аб бітве, вельмі паш-
коджаны і таму амаль не чытаемы.

Напісаўшы асобны твор пра бітву 26 студзеня 1564 г., Стрыйкоўскі, магчы-
ма, не лічыў патрэбным апісваць гэтую падзею ў «Хроніцы», хаця яе адлюстра-
ванне там таксама даволі грунтоўнае. Раздзел пра Ульскую бітву ў «Хроніцы»
называецца «Аб паражэнні 25 000 Масквы на Уле». Відаць, да лічбы ахвяр мас-
коўскага войска Стрыйкоўскі ставіўся крытычна. Хаця, відавочна, лічба загінуў-
шых была велізарная: «Я там сам у тым полі Іваньскім бачыў яшчэ складзены

вялікі стог маскоўскіх касцей, едучы з Віцебска ў 1573 годзе» [2, с. 415].
Пад Улай Стрыйкоўскі мог быць яшчэ і да 1573 г., менавіта ў 1568 г. Крэ-

пасць Ула была вельмі важным стратэгічным пунктам, таму напачатку 1568 г. Ян
Хадкевіч спрабаваў яе здабыць, але, як піша Стрыйкоўскі, «не было дыры» ў сце-
нах замка, і штурм скончыўся беспаспяхова [2, с. 417]. Па-ранейшаму ў літоўскіх
войскаў заставалася задача захапіць Улу.

Здзіўляе надзвычайная інфармаванасць Стрыйкоўскага аб вайсковых дзеян-
нях на мяжы ў гэты перыяд. Так, крыху раней ён вельмі падрабязна апісвае бітву
пад Чашнікамі 20 ліпеня 1567 г., ізноў жа спасылаючыся на інфармацыю аб мас-
коўскім войску, якую князь Раман Сангушка атрымаў ад шпегаў. Храніст падра-
бязна пералічвае колькасць пешых і конных у кожнага літоўскага военачальніка
(«...меў з сабой почат гетмана Грыгора Хадкевіча 200 коні, над якімі быў Фронч

Жук і князь Разінскі, князя Канстанціна Вішнявецкага таксама 200 коней, Юрыя

Зеновіча 200 коней, над якімі быў Шчыгел, князя Януша Збараскага і князя Са-

калінскага 400, Юрыя Тышкевіча 150, а самога князя Рамана 200, ездных, а пе-

шых Русецкага і Дімітроўскага ротмістраў 400, казакоў таксама пешых з Баг-

данам Целіцам і з Аскеркай 150»). Уражваюць падрабязнасці аб тым, што «ў ноч з

чацьвярга на пятніцу спачатку паграмілі сто коней маскоўскай стражы, потым

у дзень без весткі напалі на войска раскідаўшы кабыленя» [2, с. 416]. Гэты патаем-
ны манеўр дазволіў з мінімальнымі стратамі ў людской сіле (12 забітых і 30 пара-
неных) разграміць амаль усё 8-тысячнае войска Масквы і татараў. Прычым Стрый-
коўскі ўпэўнена паведамляе, што гетман «Пётр Сярэбраны паранены ледзь уцёк,

Амурат, татарскі гетман, забіты князь Васіль Палецкій пайманы, але ад ран

памёр», як быццам ён быў сведкай гэтых падзей.
Падобным нечаканым манеўрам (ізноў не абышлося без інфармацыі ад шпе-

гаў) выдатны военачальнік Раман Сангушка разбіў 9-тысячнае маскоўска-татар-
скае войска на чале з Осіпам Шчарбатым, Юрыем Баратынскім і Сегіт Мурзой,
захапіўшы ў палон абодвух маскоўскіх ваяводаў, а з імі яшчэ больш за 80 «зацных
асоб, акрамя паспалітых баяраў». Ліцвіны згубілі трох чалавек забітымі і 30 пара-
ненымі [2].

Не пакідае без увагі Стрыйкоўскі і вайсковую дзейнасць легендарнага ар-
шанскага старосты. Прычым гераічныя выправы гэтага выдатнага вайскоўца ў
1579 г. падчас вызвалення Полацка таксама апісвае як бы з першых вуснаў: «Філон

Кміта, Аршанскі староста, з Ляцкім, Палускім, Васілёўскім і Іванам Праскурай,

таксама з старостай Склоўскім Юрыем Юндзілам і з старостам Глебавічовым

з Дуброўны, сабраўшы люда звыш 4 000, хадзілі аж пад Смаленск, дзе пад гора-

дам многа Масквы паразілі і значных людзей паймалі, а потым нашы некалькі

міляў за Смаленскам бурылі маскоўскія землі без адпору. Юры Зеновіч таксама,

полацкі кашталян з сынам Крыштофам пад Лепелем некалькі тысяч Масквы

паразілі і разграмілі» [2, с. 417].
Як лічаць польскія даследчыкі, Стрыйкоўскі мог удзельнічаць у наступнай

бітве пад Улай у жніўні 1568 г. [11], калі не непасрэдна на полі бітвы, то ў якасці
шпега. На думку прафесара С.Александровіча, наш храніст намаляваў план зам-
ка Улы, які выкарыстоўваўся польным гетманам Раманам Сангушкам для інструк-
тажу літоўскіх ротмістраў напярэдадні штурму [6, с. 184]. Апісанне бітвы ў «Хро-
ніцы», хаця і саступае па аб’ёму апісанню Барташа Папроцкага і Аляксандра Гваг-
ніна, тым не менш, цалкам з імі стасуецца. Трэба адзначыць, што Б.Папроцкі
(каля 1543–1614 г.) не браў удзелу ў вайсковых дзеяннях у ВКЛ, а напрыканцы
60-х — напачатку 70-х г. бавіў час на двары Анджэя Тараноўскага, з якім Мацей
Стрыйкоўскі ў 1574–1575 г. ездзіў з пасольствам у Турцыю. Верагодна, праз Тара-
ноўскага Папроцкі мог пазнаёміцца з храністам і атрымаць ад яго дадатковую
інфармацыю для сваёй гістарычна-геральдычнай працы. У даследчыкаў няма сум-
нення, што апісанні бітвы і ў Стрыйкоўскага, і ў Папроцкага паходзяць ад яе ўдзель-
ніка. Да таго ж падаюцца адныя і тыя самыя дэталі. Толькі ў Стрыйкоўскага ад-
сутнічае пачатак апісання, які ёсць у Папроцкага: «Потым, у 1568 годзе, той жа

Раман (Сангушка — А.С.), маючы пэўнае паведамленне ад сваіх шпегаў, што і

калі робіцца на замку Улы, які маскоўскі (князь — А.С.) моцна людзьмі і стрэль-

бамі асадзіў, паслаў яшчэ аднаго для пэўнасці, які падаў яму справу так, што

людзей на замку не было, бо ім маскоўскі даў быў вольнасць, каб ехалі дадому. Але

гэты шпег не даведаўся таго, што на іх месца свежы народ прыбыў, і ўпэўніў

князя Рамана, што цяпер лёгка ўзяць замак» [12, с. 830–831]. Гэты ўступ адсутні-
чае таксама і ў «Апісанні Еўрапейскай Сарматыі» А.Гвагніна. Ва ўсім астатнім
тры аўтары апісваюць эпізод з Ульскай бітвай у жніўні 1568 г. аднолькава.

Начальнік Стрыйкоўскага ў Віцебскім гарнізоне ротмістр Аляксандр Гвагнін
разам са сваім бацькам Амброжыем Гвагніным таксама актыўна ўдзельнічаў у
вайсковых дзеяннях на памежжы: у лістападзе 1564 г. — у баях пад Езярышчам, у
1566 г. — пад Невелем і Віцебскам, у снежні 1567 г. — пад Веліжам, у 1568 г. — пад
Віцебскам [13, с. 203]. У жніўні 1568 г. пад Улай А.Гвагнін «са сваёй пяхотай быў

абкружаны», паранены, але адбіты [8, с. 119]. Адважны вайсковец, Гвагнін удзель-
нічаў у першай інфлянцкай кампаніі (1559–1570 г.), потым хадзіў з Стэфанам Ба-
торыем пад Вялікія Лукі і Пскоў. Гэты італьянскі авантурыст неаднаразова абві-
навачваўся Мацеем Стрыйкоўскім у тым, што скраў у апошняга яго лацінамоўны
твор «Sarmatiae Europeae Descriptio» і апублікаваў пад сваім імем у 1578 г. [14].
М.Стрыйкоўскі пісаў гэтую працу ў Віцебску, «чаго ясна вельможны пан Стані-

слаў Пац, ваявода віцебскі etc быў сведкай і ўсё тамтэйшае рыцарства» [1, с. 242].
Толькі прывілей Стэфана Баторыя ад 14 ліпеня 1580 г. пацвердзіў, што аўтарам
«librum De Sarmatia Europea latine conscriptum» з’яўляецца Стрыйкоўскі [1, с. XXX].
Ускосным пацвярджэннем гэтага ёсць факт, што ў Гвагніна больш няма гістарыч-
на-літаратурных твораў. Увогуле ён слаба пісаў на роднай італьянскай мове, не
кажучы пра латынь, «і не ўмеў чытаць» [1, с. XV]. Стрыйкоўскі жа, бясспрэчна,
быў здольным вайскоўцам: яго апісанні бітваў (як даўніх, так і нядаўніх) адроз-
ніваюцца пластычнасцю і глыбокім адчуваннем сітуацыі, ён быў таксама добрым
знаўцам старажытнага ўзбраення [15, c. 61–73 ].

Аднак, будучы сведкай многіх гістарычных падзей, напрыканцы свайго жыцця
А.Гвагнін, відаць, удзельнічаў у рэдагаванні польскага перакладу «Апісання Еў-
рапейскай Сарматыі», якое выйшла ў Кракаве ў 1611 г. і якім пераважна карыста-
юцца даследчыкі. Хаця і тут трэба зазначыць, што Марцін Пашкоўскі, які пера-
кладаў твор з лацінскай на польскую мову, лічыў сябе аўтарам польскіх дадаткаў
[13, с. 204]. Такім чынам, можна дапусціць, што ў аснову «Хронікі Еўрапейскай
Сарматыі» пакладзены тэкст М.Стрыйкоўскага, які быў скрадзены ў яго
A.Гвагніным. Таму так падобна выглядае ў абедзвюх хроніках большасць эпізо-
даў Інфлянцкай вайны і паслядоўнасць іх апісання.

Летам 1570 г. было заключана перамір’е тэрмінам на тры гады. Мацей Стрый-
коўскі не піша аб сваім удзеле ў бітвах, але на старонках «Хронікі» можна сустрэць
згадкі аб небяспечных момантах, звязаных з яго прысутнасцю ў памежных раёнах.
Прычым усе яны мелі месца пасля заключэння перамір’я з Масквой. Відаць, су-
тычкі на межах працягваліся і падчас адноснага зацішша на тэатры ваенных дзеян-
няў. Ліцвіны разглядалі захопленыя маскоўцамі тэрыторыі як свае, апошнія ж ста-
ранна ахоўвалі нованабытыя землі. Так, храніст паведамляе, што аднаго разу ледзь
не быў схоплены маскоўцамі «на Чашніцкіх палях 1572 (1573 — А.С.) і недалёка ад

Улы потым, калі мы ехалі з Дынабургу над Дзвіной да Віцебска» [1, с. XX, XXXVIII].
Як ужо адзначалася, прычыны выправы Стрыйкоўскага з Віцебска да Ды-

набургу ў 1573 г. дакладна нам невядомыя. Але ён неаднаразова ўзгадвае мяс-
цовасці ў Інфлянтах, дзе яму даводзілася бываць. На жаль, невядома таксама,
па чыім даручэнні і з якой мэтай была складзена «Табліца і сума ўсіх замкаў
Ліфлянцкіх», аднак, факт яе стварэння, бясспрэчна, сведчыць аб добрай інфар-
маванасці храніста аб сітуацыі ў рэгіёне. Веданне палітычнай сітуацыі ў Інфлян-
тах храніст дэманструе ў апошняй, дваццаць пятай кнізе «Польскай хронікі»,
дзе ён разглядае ўнутраны канфлікт у Інфлянтах у 1556 г. і прычыны ўступ-
лення ў яго ў 1557 г. каронных і літоўскіх войскаў, а таксама перамір’е 1558 г.
Адкрытыя ваенныя дзеянні паміж маскоўскімі і літоўскімі войскамі ў Прыбал-
тыцы пачаліся ў 1560 г. У наступным годзе вялікі гетман літоўскі Мікалай
Радзівіл, а таксама Геранім і Грыгор Хадкевічы, Павел Сапега, Васіль Тыш-

кевіч з вялікім войскам рушылі супраць маскоўцаў, прымусіўшы іх да ўцёкаў і
адабраўшы важную крэпасць Таўрус. Дарэчы, першы раздзел 25-й кнігі Стрый-
коўскі прысвяціў Яну Валмінскаму, пазней полацкаму кашталяну і крэўскаму
старосце, які разам з сваімі вершнікамі мужна здабываў у 1561 г. замак Таўрус
і якога, відавочна, храніст ведаў асабіста.

Бачыў ён і каралевіча Магнуса [3, с. 51], ведаў Яна Геранімавіча Хадкевіча
(каля 1537–1579 г.) — адміністратара Інфлянтаў, жмудскага генеральнага старо-
сту. Ад яго (праз А.Ратундуса) храніст атрымаў «Хроніку Прускай зямлі» Пятра з
Дусбурга, якую той, відаць, знайшоў, калі ў кастрычніку 1566 г. прымаў інфлянц-
кія замкі ад магістра Гатарда Кетлера [3]. Дарэчы, прадстаўнікі магнацкага рода
Хадкевічаў (асабліва Аляксандр – гродзенскі староста) садзейнічалі гістарычным
доследам Стрыйкоўскага: забяспечвалі яго летапісамі і, відаць, давалі дах для за-
няткаў творчай працай, выступаючы ў ролі яго мецэнатаў [1, с. 253, XLIII].

Відавочна, знаёмыя магнаты паспрыялі таму, што зімой 1574 г. з усходніх
межаў Рэчы Паспалітай М.Стрыйкоўскі выправіўся ў сталіцу, каб паспытаць сябе
яшчэ і на дыпламатычным полі [5, с. 73]. Ён удзельнічаў у пасольстве Анджэя
Тараноўскага ў Стамбул у якасці лацінскага пісара, але паўнамоцтвы яго былі
значна шырэйшыя, аб чым ён піша ў сваёй аўтабіяграфіі [16]. Шпегоўскія заслугі
Стрыйкоўскага ў Інфлянцкай вайне 60-х г. не засталіся не заўважанымі, таму і ў
пасольстве ў Порту ён выконваў знаёмыя функцыі.

Пасля вяртання вясной 1575 г. з Балканаў Стрыйкоўскі пэўны час бавіў у
Кракаве, аднак, у рэшце рэшт вымушаны быў прыехаць у Літву [17] і заняцца
непасрэдна творчай працай.

Аб тым, што Мацей Стрыйкоўскі працягваў цікавіцца вайсковымі дзеяннямі
і палітыкай ВКЛ і пасля адыходу ад актыўнага свецкага жыцця, будучы ўжо
жмудскім канонікам, сведчаць трэці і чацвёрты раздзелы апошняй 25-й кнігі
«Польскай хронікі», прысвечаныя панаванню Стэфана Баторыя.

Мацей Стрыйкоўскі, як і яго папярэднік на ніве гістарыяграфіі Марцін Бельскі,
выказваў часам думку, што «мір шкодзіць». Пішучы аб смерці Жыгімонта Аўгус-
та, ён зазначыў: памёр манарх, які любіў мір, што было не вельмі «здарова»
літоўскім межам [2, с. 419]. Гэтае справядлівае (адносна 60-х гадоў ХVІ ст.) мер-
каванне храніста пацвярджаецца фактамі: Жыгімонт Аўгуст некалькі разоў збіраўся
выправіцца на тэатр вайсковых дзеянняў (у 1563, 1565 г., Радашковіцкая выправа
ў 1568 г.), але так і не зрабіў гэта. Tактыка вайсковых дзеянняў у Інфлянцкай
вайне насіла абарончы характар, што таксама вяло да няўдач. Усё гэта грунтоўна
адлюстраваў у сваіх гістарычных творах Мацей Стрыйкоўскі.

